
BО‘LAJAK DEFEKTОLОGLARNI 
ОILA BILAN ISHLASHGA 
TAYYОRLASHNING NAZARIY 
ASОSLARI

M. B. Muxtorova
Qo‘qon davlat universiteti Pedagogika Fakulteti stajyor o‘qituvchisi,
1-kurs doktoranti

Abstract: Mazkur maqolada bo‘lajak defektologlarni alohida ta’lim ehtiyojlariga ega bo‘lgan bolalar oilalari bilan samarali 
hamkorlikni yo‘lga qo‘yishga tayyorlashning nazariy-metodologik asoslari tahlil etiladi. Zamonaviy inklyuziv ta’lim sha-
roitida defektolog faoliyati nafaqat bola bilan korreksion-rivojlantiruvchi ishlarni tashkil etishni, balki ota-onalar bilan tizimli 
va maqsadli pedagogik hamkorlikni yo‘lga qo‘yishni ham nazarda tutadi. Maqolada oila va ta’lim muassasasi o‘rtasidagi 
ijtimoiy-pedagogik hamkorlikning mazmuni, defektologning kasbiy kompetensiyalari, kommunikativ hamda psixologik 
tayyorgarlik masalalari ilmiy-nazariy jihatdan asoslanadi. Shuningdek, oila bilan ishlash jarayonining psixologik-peda-
gogik, sotsiologik va aksiologik asoslari yoritilib, bo‘lajak mutaxassislarni tayyorlashda integrativ yondashuvning ahami-
yati ochib beriladi.

Key words: defektolog, oila bilan hamkorlik, inklyuziv ta’lim, kasbiy kompetensiya, ijtimoiy-pedagogik hamkorlik, korrek-
sion pedagogika, ota-ona mas’uliyati, kommunikativ tayyorgarlik, pedagogik integratsiya, aksiologik yondashuv.
Annotatsiya: The article examines the theoretical and methodological foundations for preparing future defectologists to 
establish effective cooperation with families of children with special educational needs. In the context of modern inclu-
sive education, a defectologist’s professional activity involves not only corrective and developmental work with the child 
but also the organization of systematic and purposeful pedagogical collaboration with parents. The study substantiates 
the content of social and pedagogical partnership between the family and the educational institution, as well as the 
professional, communicative, and psychological competencies required of specialists. The importance of an integrative 
approach in the training of future professionals is emphasized.

Kalit so‘zlar: defectologist, family cooperation, inclusive education, professional competence, social and pedagogical 
partnership, corrective pedagogy, parental responsibility, communicative readiness, pedagogical integration, axiological 
approach.
Аннотация: В статье анализируются теоретико-методологические основы подготовки будущих дефектологов к 
организации эффективного взаимодействия с семьями детей с особыми образовательными потребностями. В 
условиях современного инклюзивного образования профессиональная деятельность дефектолога предполагает 
не только проведение коррекционно-развивающей работы с ребёнком, но и выстраивание системного и целена-
правленного педагогического сотрудничества с родителями. Раскрываются содержание социально-педагогиче-
ского взаимодействия семьи и образовательного учреждения, профессиональные компетенции дефектолога, а 
также вопросы коммуникативной и психологической готовности специалиста. Обосновывается значимость инте-
гративного подхода в подготовке будущих специалистов.

Ключевые слова: дефектолог, взаимодействие с семьёй, инклюзивное образование, профессиональная ком-
петенция, социально-педагогическое сотрудничество, коррекционная педагогика, родительская ответственность, 
коммуникативная готовность, педагогическая интеграция, аксиологический подход.

KIRISH
XXI asrda ta’lim tizimining rivojlanish tendensiyalari insonparvarlik, inklyuzivlik va ijtimoiy adolat tamo

yillariga izchil asoslanmoqda. Global miqyosda alohida ta’lim ehtiyojlariga ega bo‘lgan bolalarning huquqla-
rini ta’minlash hamda ularni jamiyat hayotiga to‘laqonli integratsiyalash masalasi dolzarb ijtimoiy-pedagogik 
yo‘nalish sifatida e’tirof etilmoqda. Xalqaro miqyosda qabul qilingan muhim hujjatlar – xususan, Birlashgan 
Millatlar Tashkiloti tomonidan 2006–yilda qabul qilingan Nogironlar huquqlari to‘g‘risidagi Konvensiya – ink
lyuziv ta’limni inson huquqlarining ajralmas tarkibiy qismi sifatida belgilaydi. Mazkur hujjatda nogironligi bo‘lgan 
bolalarning ta’lim olish jarayonida oilaning faol ishtiroki hamda davlat tomonidan tizimli qo‘llab-quvvatlash 
muhim omil sifatida qayd etilgan.

O‘zbekiston Respublikasida ham inklyuziv ta’limni rivojlantirish davlat siyosatining ustuvor yo‘nalishlaridan 
biri sifatida belgilangan. Jumladan, Oʻzbekiston Respublikasining 23-sentabr 2020-yildagi “Ta’lim to‘g‘risida”gi 
O‘RQ-637-sonli1 Qonun hamda 2021–2025–yillarga mo‘ljallangan inklyuziv ta’limni rivojlantirish konsepsi-
yasida alohida ta’lim ehtiyojlariga ega bolalar va ularning oilalarini pedagogik-psixologik qo‘llab-quvvatlash 
tizimini takomillashtirish vazifasi aniq belgilab berilgan. Mazkur me’yoriy-huquqiy asoslar defektolog mutaxas-
sislar faoliyatining mazmunini kengaytirib, ulardan nafaqat korreksion-rivojlantiruvchi ishlarni samarali tashkil 
etishni, balki oila bilan tizimli va ilmiy asoslangan hamkorlikni yo‘lga qo‘yishni ham talab etadi.

MAVZUGA OID ADABIYOTLAR SHARHI
Ilmiy tadqiqotlar shuni ko‘rsatadiki, alohida ta’lim ehtiyojlariga ega bo‘lgan bolaning rivojlanish samara-

dorligi ko‘p jihatdan oila muhiti hamda ota-onaning pedagogik savodxonligiga bog‘liq. Xususan, L. Vigotskiy 
tomonidan ilgari surilgan ijtimoiy-madaniy rivojlanish nazariyasiga ko‘ra, bola taraqqiyoti ijtimoiy muhit va “yaqin 
rivojlanish zonasi” doirasida shakllanadi. Mazkur jarayonda ota-ona va yaqinlar bolaning asosiy rivojlantiruvchi 
subyekti sifatida namoyon bo‘ladi. Maxsus pedagogika sohasida olib borilgan zamonaviy tadqiqotlar ham oila 
va mutaxassis o‘rtasidagi samarali hamkorlik modeli mavjud bo‘lgan sharoitda korreksion ishlar natijadorligi 
sezilarli darajada oshishini tasdiqlaydi.

Alohida ta’lim ehtiyojlariga ega bola dunyoga kelishi yoki rivojlanish xususiyatlarining aniqlanishi oila hayo-
tida muayyan psixologik moslashuv jarayonini yuzaga keltiradi. Ota-onalarda turli hissiy kechinmalar kuzati
lishi tabiiy hol bo‘lib, bu jarayon ularning yangi vaziyatga moslashuvi bilan bog‘liqdir. Mazkur holat pedagogik 
jarayonni yanada puxta tashkil etishni talab qiladi. Shu bois defektologning kasbiy tayyorgarligi nafaqat metodik 
bilimlarni, balki oila psixologiyasi, yuksak kommunikativ madaniyat hamda maslahat berish texnologiyalarini 
chuqur egallashni ham nazarda tutadi.

Zamonaviy kompetensiyaviy yondashuvga ko‘ra, bo‘lajak defektolog kasbiy faoliyatida ko‘p funksiyali rolni 
bajaradi: u pedagog, maslahatchi, mediator, ijtimoiy hamkor hamda psixologik qo‘llab-quvvatlovchi sifatida 
faoliyat yuritadi. Shu munosabat bilan oliy ta’lim tizimida defektologlarni tayyorlash jarayoni integrativ xarakter 
kasb etib, nazariy bilimlar, amaliy ko‘nikmalar va shaxsiy-kasbiy sifatlarni uyg‘un shakllantirishga yo‘naltirilishi 
zarur.

Shu nuqtai nazardan, bo‘lajak defektologlarni oila bilan ishlashga tayyorlashning nazariy asoslarini ishlab 
chiqish va takomillashtirish muhim ilmiy-amaliy ahamiyat kasb etadi. Mazkur tayyorgarlik tizimli, aksiologik va 
kompetensiyaviy yondashuvlar asosida tashkil etilgandagina inklyuziv ta’limning barqaror rivojlanishi hamda 
alohida ta’lim ehtiyojlariga ega bolalarning muvaffaqiyatli ijtimoiylashuvi ta’minlanadi.

Bo‘lajak defektologlarni oila bilan ishlashga tayyorlash masalasi, avvalo, shaxs rivojlanishining ijti-
moiy-madaniy nazariyalariga tayanadi. Bu borada Vigotskiy tomonidan ishlab chiqilgan ijtimoiy-madaniy rivoj
lanish konsepsiyasi alohida ahamiyatga ega. Olimning “yaqin rivojlanish zonasi” haqidagi nazariyasiga ko‘ra, 
bolaning kognitiv va nutqiy rivojlanishi ijtimoiy muloqot hamda kattalar bilan hamkorlik jarayonida shakllanadi. 
Demak, oila bolaning birlamchi va muhim rivojlantiruvchi muhiti hisoblanadi.

Vigotskiy maktabi vakillari A. Luriya va A. Leontyev faoliyat nazariyasini rivojlantirib, bola taraqqiyotida 
ijtimoiy faoliyat va o‘zaro ta’sirning hal qiluvchi rolini ilmiy asoslab berganlar. Mazkur yondashuv defektolog 
faoliyatining oila bilan uzviy bog‘liqligini ko‘rsatadi.

Oila bilan ishlash nazariyasi tizimli yondashuv doirasida ham o‘rganiladi. Tizimlar nazariyasi asoschisi 
L. F. Bertalanfi jamiyat va inson faoliyatini o‘zaro bog‘langan tizim sifatida talqin etgan. Ushbu konsepsiyaga 
ko‘ra, bola rivojlanishi oila tizimi bilan uzviy aloqada qaraladi.

Maxsus pedagogika sohasida R. Boskis eshitishida nuqsoni bo‘lgan bolalar rivojlanishida oilaning 
rolini tadqiq etib, ota-onalarning pedagogik savodxonligi korreksion jarayon samaradorligiga bevosita ta’sir 
ko‘rsatishini asoslab bergan. N. Malafeyev esa inklyuziv ta’limni rivojlantirish jarayonida oila va ta’lim muas-
sasasi hamkorligini takomillashtirish zarurligini ta’kidlagan hamda maxsus pedagog tayyorgarligida ijtimoiy 
hamkorlik kompetensiyalarini shakllantirish muhim omil ekanligini ko‘rsatgan.

Oila psixologiyasi yo‘nalishida V. Satir oila tizimidagi emotsional muvozanat va samarali kommunikatsi-
yaning shaxs rivojlanishiga ijobiy ta’sirini ilmiy asoslab bergan. Maxsus pedagogika kontekstida esa L. Shipit
sina alohida ta’lim ehtiyojlariga ega bolalar oilalarini psixologik-pedagogik qo‘llab-quvvatlash modelini ishlab 
chiqqan. Uning tadqiqotlari ota-onalar bilan maslahat va trening mashg‘ulotlarini tashkil etish korreksion ishlar 
samaradorligini oshirishini ko‘rsatadi.

1	 Oʻzbekiston Respublikasining Qonuni, 23.09.2020 yildagi O‘RQ-637-son https://lex.uz/docs/-5013007. 

Zamonaviy pedagogik ta’limda kompetensiyaviy yondashuv yetakchi metodologik yo‘nalish sifatida e’tirof 
etiladi. Bu borada Y. Goncharova defektolog tayyorgarligida kommunikativ va konsultativ kompetensiyalarni 
shakllantirish zarurligini ilmiy jihatdan asoslab bergan. O‘zbek maxsus pedagogika olimlari L. Mo‘minova, 
U. Fayziyeva hamda M. Ayupova tadqiqotlarida ota-onalarni pedagogik jarayonga faol jalb etish va ularning 
metodik savodxonligini oshirish masalalari atroflicha yoritilgan. Ular tomonidan ishlab chiqilgan metodik tavsi-
yalar oilaviy hamkorlikni tizimli tashkil etish imkonini beradi.

Inklyuziv ta’limning nazariy asoslari xalqaro hujjatlarda ham o‘z ifodasini topgan. Birlashgan Millatlar 
Tashkiloti tomonidan qabul qilingan Nogironlar huquqlari to‘g‘risidagi Konvensiyada oila inklyuziv jarayonning 
asosiy ishtirokchisi sifatida e’tirof etilgan. UNESCO tavsiyalarida esa ota-onalar bilan sheriklik modeli inklyuziv 
maktabning ajralmas komponenti sifatida qayd etilgan. Bu holat bo‘lajak defektologlarni tayyorlash jarayonida 
ilg‘or xalqaro tajribani o‘rganish va milliy ta’lim tizimiga moslashtirish zarurligini ko‘rsatadi.

TADQIQOT METODOLOGIYASI 
Mazkur tadqiqot nazariy-tahliliy yondashuv asosida amalga oshirildi. Tadqiqot jarayonida ijtimoiy-madaniy 

rivojlanish nazariyasi, tizimli yondashuv hamda kompetensiyaviy paradigma metodologik asos sifatida qabul 
qilindi. Ilmiy manbalarni qiyosiy-tahlil qilish, pedagogik kuzatuv, kontent-tahlil va ilmiy umumlashtirish metod-
laridan kompleks tarzda foydalanildi. Shuningdek, defektologlarni tayyorlash jarayoniga oid o‘quv dasturlari 
hamda me’yoriy-huquqiy hujjatlar analitik jihatdan chuqur o‘rganildi.

Tadqiqotning obyekti – bo‘lajak defektologlarni kasbiy tayyorlash jarayoni, predmeti esa ularning oila bilan 
ishlash kompetensiyalarini shakllantirishning mazmuni va mexanizmlaridan iborat. Olingan natijalar tizimli tahlil 
asosida umumlashtirilib, nazariy xulosalar ko‘rinishida tartibga keltirildi.

TAHLIL VA NATIJALAR
Tadqiqot natijalari shuni ko‘rsatdiki, bo‘lajak defektologlarni oila bilan ishlashga tayyorlash zamonaviy 

maxsus pedagogika tizimining ustuvor yo‘nalishlaridan biri sifatida namoyon bo‘ladi. Inklyuziv ta’lim sharoitida 
alohida ta’lim ehtiyojlariga ega bo‘lgan bolalarning samarali rivojlanishi nafaqat korreksion-rivojlantiruvchi 
metodikalarni qo‘llash, balki oila bilan tizimli va ilmiy asoslangan hamkorlikni yo‘lga qo‘yish bilan ham bevo-
sita bog‘liqdir. Nazariy tahlillar asosida aniqlanishicha, oila bolaning birlamchi ijtimoiylashuv muhiti hisoblanib, 
uning psixik, nutqiy va ijtimoiy rivojlanishida hal qiluvchi omil sifatida muhim o‘rin egallaydi. Ijtimoiy-madaniy 
rivojlanish nazariyasi, tizimli yondashuv, oila psixologiyasi konsepsiyalari hamda kompetensiyaviy yondashuv 
defektologlarning kasbiy tayyorgarligini integrativ model asosida tashkil etish zarurligini ilmiy jihatdan asoslaydi.

Tadqiqot jarayonida olib borilgan tahlillar bo‘lajak defektologlarning oila bilan ishlashga tayyorgarligi ko‘p 
komponentli tuzilishga ega ekanligini ko‘rsatdi; mazkur tuzilma nazariy, amaliy, kommunikativ va aksiologik 
komponentlarning o‘zaro uyg‘unligi asosida shakllanadi. Oila bilan samarali pedagogik hamkorlikni tashkil etish 
defektologdan yuqori darajadagi kommunikativ madaniyat, empatiya, maslahat berish ko‘nikmalari hamda 
konfliktologik savodxonlikni talab etadi. Shu bilan birga, defektologlarni tayyorlash jarayonida nazariy bilimlarni 
egallash bilan bir qatorda pedagogik amaliyot, case-study, rolli o‘yinlar, modellashtirish va refleksiv tahlil metod-
lari orqali real kasbiy vaziyatlarga moslashuvchanlikni shakllantirish muhim ahamiyat kasb etadi. Oila bilan 
hamkorlik modeli o‘zaro ishonch, sheriklik, birgalikda qaror qabul qilish va monitoring tamoyillari asosida tashkil 
etilgandagina yuqori samaradorlikka erishiladi. Shuningdek, maxsus pedagog kadrlar tayyorlash tizimida oila 
bilan ishlash kompetensiyalarini alohida modul sifatida joriy etish muhim pedagogik shartlardan biri sifatida 
e’tirof etiladi.

XULOSA VA TAKLIFLAR
Defektologning kasbiy tayyorgarligi nafaqat metodik bilimlarga, balki insonparvarlik, tolerantlik, kasbiy 

etikaga sodiqlik hamda yuksak ijtimoiy mas’uliyat kabi shaxsiy sifatlar bilan uyg‘unlashgan holda shakllan-
gandagina yuqori samaradorlikni ta’minlaydi. Oila bilan izchil va samarali hamkorlikni yo‘lga qo‘yish korrek-
sion-rivojlantiruvchi ishlarning natijadorligini oshirishning muhim omillaridan biri hisoblanadi. Shu bois bo‘lajak 
defektologlarni oila bilan ishlashga tayyorlashning nazariy asoslari tizimli, ijtimoiy-madaniy va kompetensiyaviy 
yondashuvlar integratsiyasi negizida qurilishi zarur.

Mazkur integrativ yondashuv inklyuziv ta’limning barqaror rivojlanishini ta’minlashga, alohida ta’lim ehti-
yojlariga ega bo‘lgan bolalarning muvaffaqiyatli ijtimoiylashuviga hamda oila va ta’lim muassasasi o‘rtasida 
samarali, o‘zaro ishonchga asoslangan pedagogik hamkorlikni mustahkamlashga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

